
UKA 2011/61
Inatsisit tunngaviusut piareersarlugit suliarineqarnissaat aallarnisarneqalereeqqullugu 
Inatsisartut aalajangiiffigisassaattut siunnersuut, taamaattumillu Kalaallit Nunatsinni 
namminerisamik tunngaviusumik inatsiseqalernissarput siunertaralugu 
Isumalioqatigiissitamik pilersitsinissaq Inatsisartut aalajangiutissagaat.
 (Inatsisartunut ilaasortaq Aqqaluaq B. Egede, Inuit Ataqatigiit)

aamma

UKA 2011/72
Tunngaviusumik Inatsisissaq pillugu piareersaasumik isumalioqatigiissitamik 2012-ip 
naalernerani pilersitsisoqarnissaannik Naalakkersuisut peqquneqarnissaannik 
Inatsisartut aalajangiiffigisassaattut siunnersuut. Isumalioqatigiissitamut 
suliakkiutaassaaq Kalaallit Nunaata Tunngaviusumik Inatsisissaannik siunnersuummik 
Inatsisartunut suliap naammassinerani saqqummiussinissaq.
(Siumup Inatsisartunut ilaasortaatitai)

Akissuteqaat
(Naalakkersuisut Siulittaasuat)
Siullermeerneqarnera

Naalakkersuisut aallaqqaasiullugu siunnersuutit saqqummiunneqartut nunatsinnut 
inuiaqatitsinnullu pingaaruteqarlutillu tunngaviusussanut tunngasut qujassutigaat.

Tunngaviusumik inatsit inuiaqatigiinni tunngaviulluni ineriartortitsinermut 
toqqavissiisussaavoq, taamaammat pingaaruteqarluinnarpoq tunngaviusumik inatsisissaq 
ilusilersorniarlugu sulinerup sukumiisumik annertuumillu piareersarnermik 
tunngaveqarnissaa.

Pingaaruteqarluinnarportaaq tunngaviusumik inatsisissap nutaap suliarineqarnerani, 
siunissami qaninnerusumi ungasinnerusumilu, sunik anguniagaqartoqassanersoq 
paasissallugu.

Naalakkersuisuni isumaqarpugut namminersorneq pillugu inatsit periarfissiissasoq nunatta 
siunissaata oqallisiginissaanut, taamatuttaaq siunissami tunngaviusumik inatsiseqalernissaq 
pillugu apeqqummi.

Anguniagaq suugaluarpalluunniit pingaaruteqarluinnarpoq sulinermut atatillugu 
immikkuualuttut apeqqutillu takkuttartussat suunerisa paasineqarnissaat.

Assersuutigalugu pingaaruteqarpoq tunngaviusumik malitassat naleqartitallu suut, kalaallit 
piorsarsimassusiannik ileqquinillu taamatullu inuiaqatigiinnik atugarissaarfiusunik 
nutaalerisunillu aallaaveqartut, kalaallit tunngaviusumik inatsisaannut ilaasariaqarnersut 
paasissallugu. Tamakku saniatigut aammattaaq pingaaruteqassaaq kalaallini inuiaqatigiinni 
assersuutigalugu pisussaaffinnut pisinnaatitaaffinnullu, pissaanermik tigumminnittut 

ingerlatsinerannut, inuit pisinnaatitaaffiinut, innuttaaqataanermut, meeqqat pisinnaatitaaffiinut 
aamma inuit nammineerlutik iliuuseqarsinnaanerannut aalajangiisinnaanerannullu 
tunngatillugu apeqqutinut qanoq isummertariaqassanersugut paasissallugu.

Taamaammat Naalakkersuisuni isumaqarpugut tunngaviusumik inatsiseqalernissaq pillugu 
isumalioqatigiissitamik pilersitsinissaq pillugu Inatsisartut aalajangiinissaata sukumiisumik 
nassuiaammik tunngaveqarnissaa pingaaruteqartoq. Nassuiaammi tassani ilaatigut soorlu 
makku paasissutissiissutigineqartariaqarput: Tunngaviusumik inatsit suua aamma Kalaallit 
Nunaanni tunngaviusumik inatsit sunik imaqassava. Unammilligassat/ ajornartorsiutit suut 
sumut ingerlatinneqassappat, taamatuttaaq politikkikkut aningaasaqarnermullu tunngasut. 
Isumalioqatigiissitaq kikkunnik inuttalersorneqassava immikkullu ilisimasallit sorliit 
ilaatissallugit pingaaruteqarpat?

Eqikkaalluni oqaatigineqarsinnaavoq nassuiaatip imarisariaqassagai tunngaviusumik 
paasissutissiissutit tunngaviusumillu ilisimasat, Inatsisartut taama pingaaruteqartigisumik 
annertutigisumillu aalajangiinissaminnut atorfissaqartikkumaagassaat.

Taamaammat Naalakkersuisunit kaammattuutigissavarput – Inatsisartut tunngaviusumik 
inatsisissamik piareersaanermut isumalioqatigiissitamik pilersitsinnginneranni - 
nassuiaasiortoqaqqaassasoq, naalakkersuinermut tunngasunik pingaarutilinnik 
tunngaviusumik inatsiseqalernissaq pillugu isumalioqatigiissitamik pilersitsisoqannginnerani 
paasineqaqqaartariaqartunik qulaajaasussamik. Nassuiaat taamaattoq assersuutigalugu 2012-
ip naanerani naammassineqareersinnaassaaq, taamaalilluni tunngaviusumik 
inatsiseqalernissaq pillugu isumalioqatigiissitamik pilersitsinissaq pillugu 
aalajangiiffigisassatut siunnersuut 2013-imi upernaakkut katersuunnermi 
suliarineqarsinnaassalluni.

Naalakkersuisut sinnerlugit taamatut oqaaseqarlunga siunnerfilimmik oqallittoqarnissaa 
neriuutigaara.

